
“Nafarroaren Astea Estatu Batuetan” ekimenaren seigarren edizioa astearte honetan amaitu da, finantza- eta turismo-izaerako bi bilerarekin

Sanz Nafarroako Gobernuko presidentea Citibankeko presidenteordearekin bildu da, eta Barcina Iruñako alkateak Sanferminetako Museoa aurkeztu du

Asteazkena, 2010eko otsailaren 17a.  Miguel Sanz Sesma Nafarroako Gobernuko presidentea astearte honetan Ned Kelly Citibankeko presidenteordearekin bildu da banku horren egoitzan, New Yorkeko Bosgarren etorbidean. Topaketa horretan, Kellyk galdetu du nola gainditu zituen Foru Komunitateak energia berriztagarrien arloko proiektua garatzeko oztopoak. Citibankeko presidenteordearen ustez Nafarroako Gobernuak bete-betean asmatu du EHNen zuen partaidetza salduta, konpainia hori sektoreko lider moduan sendotu zenean eta hedatze-plan arranditsuari aurre egiteko kapital pribatua behar zuenean. 

Ned Kellyren esanetan, energia berriztagarrietan inbertitu zuten Ipar Amerikako enpresaburuek ez zuten administrazioaren beharrezko babesa lortu, eta esperientzia horrek nolabaiteko mesfidantza eragin du Barak Obamak iragarritako planen aurrean. Ipar Amerikako presidentea oztopo asko aurkitzen ari da Kongresuak bere proiektuak onetsi ditzan, baina Citibankeko arduradunak presidentea energia berriztagarrien aldeko apustua aurrera ateratzeko gai izatea espero du. 

Egoera ekonomikoari dagokionez, Ned Kellyren ustez Estatu Batuek bi urte beharko dituzte berreskuratzeko, gaur egun kontsumitzaileek mesfidantza baitute. Halaber, higiezinen sektorea berreskuratzearen giltzarria dela adierazi zuen.

Sanferminetako Museoa Espainiako Turismo Bulegoan aurkeztea

Bestalde, Yolanda Barcina Iruñako alkateak Sanferminetako Museoaren proiektua Espainiak New Yorken duen Turismo Bulegoko zuzendariari, Francisco Javier Piñanes Leali, aurkeztu dio. Bilera horretan Sanz presidentea ere egon da.

Topaketa hori astearte honetan egin da aipatu bulegoaren egoitzan, Yolanda Barcina Estatu Batuetan zegoela aprobetxatuta, egunotan “Nafarroaren Astea AEBen 2010” ekimenean parte hartzen duen ordezkaritza instituzionalaren barruan.

Alkateak azaldu du Entzierroaren eta Sanferminen Gune Tematikoa proiektu arranditsua dela eta Iruñako Udalaren eta Nafarroako Gobernuaren artean egiten ari direla. Lanak aurtengo bigarren seihilekoan hastea espero dute. Gune horretan, Sanferminak urteko edozein egunetan bizi ahal izango dira, ikus-entzunezko muntaketa ikusgarrien bidez. 

Yolanda Barcinak, proiektuaren eraikina zein edukiak erakusten dituen bideo baten laguntzaz, zentroaren ezaugarri nagusiak azaldu ditu. Zezen Plazaren ondoan egongo da, eta Emilio Tuñón Álvarez eta Luis M. García-Mansilla arkitektoek diseinatu dute. Arkitektoek elkarri lotutako hiru dorre diseinatu dituzte, begiratokiekin.

Dokumentu bideografikoaren bidez, museoaren eduki nagusiak ikusi dituzte: eraikinaren lehen solairuan entzierroak bizi ahal izango dira, lasterketaren irudiak aldi berean erakutsiko dituzten pantaila ugari eta handien bidez; solairuartean hainbat espazio egongo dira, eta horietan, bisitariak jaian erakargarrienak egiten zaizkion alderdiak ikusi eta ezagutu ahal izango ditu; eta dorreetan eta horiek lotzen dituzten pasabideetan, Iruñaren historiari eta gaur egungo errealitateari buruzko informazioa egongo da. Horrez gain, entzierroari eta Sanferminei buruzko dokumentazio- eta ikerketa-lanetarako tokia egongo da.

New Yorken, Bostonen, Filadelfian eta Washingtonen ordezkaritzak dituen Ipar Amerikako Ekialdeko Kostako turismo-bulegoaren ordezkariak Nafarroako ordezkaritzari zorionak eman dizkio Foru Komunitatea Estatu Batuetan sustatzeko egindako bidaietan erakutsitako irmotasunarengatik, noizbehinkako jarduerak ez baitira eraginkorrak izaten. Francisco Javier Piñanesek gomendatu du Sanferminetako Museoa lanak amaitu baino sei hilabete lehenago sustatzen hastea, eta adierazi du konfiantza osoa duela Ipar Amerikako turistek Iruña jomuga turistikoen artean izango dutela, entzierroa eta Hemingwayren irudia oso erakargarriak dira eta. Piñanesek gogorarazi duenez, bidaiari amerikarrak eta japoniarrak izaten dira errentagarrienak, beste herrialdeetako bidaiariek baino bi aldiz gehiago gastatzen dute eta. 

Proiektu originala nazioarteko proiekzioarekin
Proiektuaren aurkezpenean, Barcina alkateak azpimarratu du proiektu originala dela eta nazioarteko proiekzioa duela, eta emozionatzeko eta Sanferminak berriro bizitzeko aukera ematen duela. Bideo-arte inguratzaileko instalazio moduan pentsatuta dago, lasterketaren bizipen guztiak laburtuko ditu, eta entzierroan parte hartzearen sentipena sortuko du, bisitariaren zentzumenei eragingo dieten irudiekin eta soinuekin. 

Iruñako jaiek munduan duten eragin mediatikoak zentroari mesede egingo dio, zalantzarik gabe, eta horri esker, uztailaren 6tik 14ra hirian egon ezin duten pertsona guztiak Sanferminetara hurbildu ahal izango dira. 

